
Nd. 255. Nefndarálit [105. mál]
um frv. til 1. um breyt. á I. nr. 94 5. júní 1947, um framleiðsluráð landbúnaðarins,
verðskráningu, verðmiðlun og sölu á landbúnaðarvörum o. fl.

Frá minni hl. landbúnaðarnefndar.

Frumvarp þetta er nú öðru sinni að ósk landbúnaðarráðherra flutt af meiri hl.
landbúnaðarnefndar Nd., en nefndin áskildi sér rétt til að flytja breytingartillögur
eða fylgja brtt., sem fram kynnu að koma, en minni hlutinn, flutningsmaður þessa
nefndarálits, lýsti sig strax andvígan frumvarpinu og lagði til, að það yrði fellt.

A síðasta þingi, þegar frumvarpið kom fram, bar meiri hl. landbúnaðarnefndar
fram brtt. við frv., en minni hlutinn (HV og GMM) lagði til, að frv. væri fellt.
Frv. varð ekki útrætt á þinginu.

Ráðuneytið hefur nú látið fella fyrrnefndar brtt. landbn. inn í frv., og liggur
það þannig fyrir hv. Nd. - Í greinargerð meiri hl. landbn. segir, að brtt. þessar
hafi verið "bornar undir nefnd þá, er samdi frv., og í bréfi til ráðuneytisins, dags.
28. f. m., segir meiri hl. hennar ... að þrátt fyrir það, að þeir telji ákjósanlegast,
að frv. þeirra yrði samþ. óbreytt, þá geti þeir eftir atvikum fallizt á breytingar
meiri hl. landbn., þar eð þeir telji þær til bóta frá því, sem nú er".

Undirritaður hefur fyllstu ástæðu til að ætla, að brtt. þessar hafi alls ekki
verið bornar undir nefndina sem slíka, heldur undir einstaka nefndarmenn. Hafi
ekki allir nefndarmenn verið boðaðir til þess að ræða brtt., er hér um mjög vill-
andi fullyrðingu að ræða, og verður .því að krefjast þess, að allir nefndarmenn
segi álit sitt um málið.

Frv. felur í sér ákvæði um veigamikla skipulagsbreytingu um stjórn og sölu-
fyrirkomulag landbúnaðarafurða, að því er snertir garð ávexti, og einnig um inn-
flutning og verzlun með kartöflur og annað grænmeti. Með tillögum, sem fyrir lágu.



er gert ráð fyrir, að Grænmetisverzlun ríkisins verði lögð niður, en stofnuð verði
í hennar stað Grænmetisverzlun landbúnaðarins. Ekki sést af tillögunum, hver skuli
vera eigandi slíkrar stofnunar, en hún skal vera undir stjórn framleiðsluráðs. Er
hér um svo veigamikla breytingu að ræða, að athuga verður gaumgæfilega að-
stæður allar. Svo sem augljóst má vera, er hér farið fram á einstæða breytingu,
þar sem gert er ráð fyrir, að einstökum félögum eða einstakri nefnd skuli veitt
einkasala á ákveðnum vörutegundum. Er undirrituðum ekki kunnugt um neitt for-
dæmi í þessum efnum og telur því, að hér væri um að ræða algert einsdæmi í
þingsögunni. ef samþykkt yrði. Mundi slíkt einkasöluleyfi til einstaklinga eða félaga
skapa viðsjárvert fordæmi. Hér er auk þess um alveg sérstaklega fráleita tillögu
að ræða, þegar heimta skal einkasölu úr höndum ríkisins til félags stéttar, sem
framleiðir ekki helming þeirrar vöru (þ. e. garðávaxta), sem kemur á markaðinn,
og framleiðsla þeirra samtaka allra er oftast ekki nema þriðji hluti notkunarþarfa
neytenda. - Gegn þessari breytingu hafa mælt umboðsmenn frá aðalkartöflufram-
leiðsluhéruðum landsins.

Af framangreindu og ýmsum öðrum ástæðum legg ég til, að málið verði afgreitt
með svofelldri

RÖKSTUDDRI DAGSKRÁ:
Þar eð frv. það, er fyrir liggur, felur í sér veigamiklar breytingar á skipu-

lagsháttum í framleiðslu landsmanna, en engin haldbær rök um gagnsemi slíkra
breytinga eru fyrir hendi, heldur hið gagnstæða, og þar sem vanrækt hefur verið
öll rannsókn á málinu milli þinga og málið virðist jafnilla undirbúið sem fyrr,
vísar deildin málinu frá og tekur fyrir næsta mál á dagskrá.

Alþingi, 18. jan. 1956.

Sigurður Guðnason.
Fylgiskjal I.

GRÆNMETISVERZLUN RíKISINS
Reykjavík, 5. des. 1955.

Með bréfi, dags. 26. fyrra mán., hefur háttv. landbúnaðarnefnd neðri deildar
Alþingis óskað álits og umsagnar Grænmetisverzlunar ríkisins um frumvarp til
laga um breyting á lögum nr. 94 5. júní 1947, um framleiðsluráð landbúnaðarins,
verðskráningu, verðmiðlun og sölu á landbúnaðarvörum o. fl., sem meiri hluti
nefndarinnar hefur eftir beiðni landbúnaðarráðherra flutt á Alþingi því, er nú situr
- þingskjal 126.

Frumvarp þetta mun vera mjög líkt og breytingartillögur, er bornar voru
fram á síðasta Alþingi, við frumvarp um sama efni, og sendar voru Grænmetis-
verzluninni þá. Voru þær gerðar að umtalsefni í bréfi til nefndarinnar héðan 2. maí
þessa árs, og vísast til þess, sem þar er sagt og prentað er á þingskjali 737, með
áliti minni hluta landbúnaðarnefndar neðri deildar á Alþingi 1954-55.

En eigi að síður verður að teljast ástæða til að ræða nokkru nánar um hið nýja
frumvarp, einkum þau atriði þess, er beinast að Grænmetisverzlun ríkisins, breyt-
ingum þeim, sem frumv. gerir á fyrirkomulagi kartöfhrverzlunarinnar, og það, hvort
breytingarnar leiði til hagsbóta fyrir framleiðendur og neytendur.

Meginatriðin í nýja frumv. eru tvö: að fella úr gildi lögin um Grænmetisverzlun
ríkisins og að stofna skuli Grænmetisverzlun landbúnaðarins.
Í frv. eru engin ákvæði um, hver eignarrétt hafi á þessari nýju verzlun, en

framleiðsluráð landbúnaðarins ræður henni framkvæmdastjóra. Hins vegar setur
landbúnaðarráðherra reglugerð um starfsemi hennar. Þá er sama ráðherra gefin
heimild til að selja þessari nýju verzlun fasteignir Grænmetisverzlunar ríkisins.

Skipulag þetta er með allt öðrum hætti en framleiðsluráðslögin ákveða um
aðrar framleiðsluvörur.

Samkvæmt frv. hefur landbúnaðarráðuneytið einkarétt til að flytja til landsins
kartöflur og nýtt grænmeti, en ekki kemur fram í frv., hvort ráðuneytið á að
verzla með þessar vörur eða framselja öðrum einkasöluréttinn. Sennilega er hinni
nýju verzlun, Grænmetisverzlun landbúnaðarins, eða m. Ö. o. framleiðendum, ætl-
aður hann. En ef svo reynist, er þar með farið út á nýja braut.

Löggjafinn getur trauðla veitt einum þau fríðindi, sem hann synjar öðrum. En
þá vandast málið, ef hver stétt fær einkarétt á innflutningi þeirra vörutegunda,
sem hún framleiðir eða vinnur, og verður að teljast miður hyggilegt eða heppilegt
að fara inn á þessa braut.

Ástæða er til að vekja athygli á því, að þrátt fyrir einkarétt sinn samkvæmt
frv. má ríkisstjórnin þó ekki flytja inn kartöflur, fyrr en hún hefur leitað sam-
þykkis framleiðsluráðs. Er landbúnaðarráðuneytinu samkvæmt þessu ætlaður sýnu
minni réttur heldur en framleiðsluráði. Hversu góð sem einstök stétta sambönd eða
stéttafélög eru og stjórnendur þeirra nú réttsýnir á hag allra landsmanna, er lagt
á fulltæpt vað að veita þeim slík völd, að ríkisvaldið sjálft verði að lúta.

Núverandi löggjöf um Grænmetisverzlun ríkisins ætlast til, að stofnunin vinni
jöfnum höndum fyrir framleiðendur og neytendur. Nokkuð hefur gætt þeirrar
skoðunar hjá einstökum framleiðendum, að lítt eða ekki kæmi að sök, þótt einhver
skortur væri á nýju grænmeti og kartöflum tíma og tíma. Þessa skoðun er ekki unnt
að fallast á. Það verður að teljast mjög misráðið, ef eins nauðsynlegum vörum og
þessum er haldið í mjög háu verði í skjóli vöruskorts.

því hefur verið haldið fram, meðal annars í greinargerð, er fylgdi frv. því á
þingskjali 516, er borið var fram á síðasta Alþingi, að það sé sérstakt áhugamál
bænda, að sú skipan komist á, sem frv. fjallar um, Stéttasamhand bænda og fram-
leiðsluráð landbúnaðarins hafi rætt þetta á fundum sínum og auk þess hafi Jóhannes
G. Helgason M. B. A. gert um það "ýtarlega álitsgerð", eins og í nefndri greinar-
gerð segir. Er sú álitsgerð "fræg" orðin, þó að fáir hafi lesið.

Út af þessu verður hér rætt nokkru nánar um tvö atriði málsins:
1. Er garðræktin einkum stunduð af bændum?
2. Er almennur áhugi framleiðenda fyrir breyttu söluskipulagi ?

Fyrri spurningunni verður bezt svarað með því að gera sér grein fyrir, hvar
á landinu kartöflur eru ræktaðar og hverjir rækta þær. Við athugun á búnaðar-
skýrslum, sem Hagstofa Íslands fær og gefur út, má fá eftirtektarverðan fróðleik
um þetta. í tilefni þessa máls hefur með leyfi hagstofunnar verið litið á skýrslur
áranna 1952 og 1953, sem enn eru óprentaðar, þótt fullgerðar séu, einnig skýrslur
áranna 1950 og 1951, sem gefnar hafa verið út á prent.

Þessi athugun, sem að vísu er gerð nokkuð fljótlega, sýnir, að framtalin upp-
skera af kartöflum á nefndum fjórum árum hefur numið því, er hér greinir:

1950: í sveitum 52603 tn. eða 61.1%
í kaupstöðum og kauptúnum 33430 - 38.9%

1951: Í sveitum 45679 - 53.4%
Í kaupstöðum. og kauptúnum 39866 - 46.6%

1952: Í sveitum 39421 - 55.8%
í kaupstöðum og kauptúnum 31272 - 44.2%

1953: Í sveitum 77830 - 49.1%
f kaupstöðum og kauptúnum 80528 - 50.9%

Skýrslur ársins 1954 eru ekki fullgerðar, og er þess vegna ekki unnt að greina
frá skiptingunni það ár.

Yfirlit þetta ber með sér, að hlutur kaupstaða og kauptúna í uppskerumagninu
hefur á umræddu tímabili aukizt úr 38.9 hundraðshlutum í 50.9 hundraðshluta.

Þau kauptún teljast með kaupstöðum, sem eru "hreinir kauptúnshreppar", en
önnur með sveitum.

Auðsætt er, að kartöfluræktin í landinu skiptist nú orðið nærri því að jöfnu
milli sveitanna annars vegar og kauptúna og kaupstaða hins vegar. Að sjálfsögðu

er þetta eitthvað mismunandi frá ári til árs, en þróunin er á þann veg, að hlutur
kaupstaða og kauptúna hefur aukizt verulega, og skiptir því báða aðila, hversu háttað
er skipulagi á sölu innlendu uppskerunnar og innflutningi og verzlun með inn-
fluttar kartöflur.

Um hitt atriðið, áhuga framleiðenda fyrir breyttu sölu skipulagi, skal eftirfarandi
tekið fram:

Skömmu eftir að frumvarp þetta var endurflutt á Alþingi í vetur, sagði þjóð-
kunnur maður, sem gegnir ábyrgðarmiklu starfi fyrir þjóðfélagið, er nákunnugur
þjóðháttum og hefur beint samband við fjölda manna í öllum héruðum landsins,
að hann yrði þess hvergi var, að nokkur maður hefði áhuga fyrir framgangi þessa
máls.

A síðastliðnum vetri. þegar frumvarpið var fyrst flutt á Alþingi, létu nær allir
kaupfélagsstjórar, sem búsettir eru í kartöfluræktarhéruðum landsins, það álit sitt
í ljós, ýmist með bréfum eða í símtali, eftir að hafa athugað frumvarpið, að ekki
væri ávinningur að breytingu þeirri, sem ráðgerð var, og enginn þeirra taldi sig
hafa orðið þess varan, að nokkur áhugi væri fyrir málinu, að undanteknu því, að
tveir eða þrír þeirra höfðu fundið einn eða tvo menn, sem töldu sig vilja breytingu,
en þeir voru ekki frekar úr hópi kartöfluframleiðenda en annarra.

Álit kaupfélagsstj6ranna verður að teljast þungt á metunum \ þessu máli, þar
eð þeir hafa farið með og annazt meginhluta afurðasölunnar fyrir bændur og eru
allra manna kunnugastir öllu því, er að henni lýtur.

Til þess að háttv. landbúnaðarnefnd kynnist sjálf áliti kaupfélagsstjóranna,
þeirra manna, er vafalaust hafa bezta aðstöðu til að mynda sér rökstuddar og réttar
skoðanir á málinu, eru hér á eftir tilgreind ummæli nokkurra þeirra úr bréfum.

Jakob Frímannsson, Akureyri, skrifar 6. apríl þ. á.:
"Eftir nána athugun, viðtöl við ýmsa grænmetisframleiðendur og samráð við

deildarstjóra vorn, sem hefur haft á hendi móttöku grænmetis og sölu, höfum vér
ákveðið að svara fyrirspurn yðar þannig:

Vér teljum, að hag framleiðenda grænmetis verði á engan betri hátt borgið en
að þeir feli þeim samtökum sínum, sem þegar eru fyrir hendi, þ. e. kaupfélögunum og
S. 1. S., að annast sölu á þessari framleiðsluvöru sinni.

Fari svo, að GrænmetisverzIun ríkisins verði lögð niður, virðist augljóst, að
mikinn undirbúning þarf til nýrrar skipulagningar Teljum vér því sjálfsagt,
að varazt sé að leggja út í nokkrar grundvallarbreytingar á sölu fyrirkomulaginu
nema að mjög vel athuguðu máli."

Skúli Jónasson, Svalbarðseyri, skrifar 3. apríl þ. á.:
"Að fenginni reynslu kaupfélagsins í samskiptum við G. R. teljum við engar

líkur til, að nýr aðili, er annist sölu og innkaup á þeim vörum, er G. R. hefur annazt,
mundi leysa það hlutverk betur af hendi.

Vér getum ekki séð, að það yrði kartöfluframleiðendum til nokkurra hags-
bóta að stofnsetja aðra stofnun til að annast þau mál, sem G. R. annast nú, þar sem
sýnilegt er, að það gæti ekki minnkað dreifingarkostnaðinn.

Vér fáum engan veginn séð, að frumvarp það, sem hér er fram komið, sé það
af sýnilegri nauðsyn."

Oddur Sigurbergsson, Vík í Mýrdal, skrifar 9. apríl þ. á.:
"Ekki tel ég miklar líkur til þess, að það yrði til hagsbóta fyrir framleiðendur

og enn siður fyrir kaupfélagið, að þetta nýja skipulag verði tekið upp óbreytt.

"Verði sú vitleysa gerð að leggja G. R. niður ... þá er það mitt álit, að ekki
skipti svo miklu máli, hvort sú vitleysa er gerð nokkrum mán. fyrr eða siðar."

Magnús Kristjánsson, Hvolsvelli, skrifar 12. apríl þ. á.:
"Vér lítum svo á, að G. R. hafi með starfi sínu allt frá stofnun unnið mikið og

gott starf í þágu framleiðenda og neytenda. Afgreiðsla öll við stofnunina hefur verið

traust og örugg og viðskipti Kaupfél. Rangæinga við hana hin beztu í hví-
vetna."

Sveinn Guðmundsson, Akranesi, skrifar 5. apríl þ. á.:
"Ég get ekki séð, að það sé á neinn hátt hagkvæmt framleiðendum, að G.R.

sé lögð niður og sölunefnd stofnsett í hennar stað; ég hef aldrei heyrt neinn fram-
leiðanda tala um slíkt."

Eins og málum er nú skipað, er mikið vald í höndum framleiðsluráðs land-
búnaðarins, þ. e. fulltrúa bænda, að því er tekur til verzlunar með kartöflur. Þannig
er á valdi þess að ákvarða verð kartaflnanna á hverjum tíma. Það er einnig á valdi
ráðsins að skipa matsmenn á kartöflum. Hvort tveggja þetta: verðlagið og vöru-
gæðin - skiptir höfuðmáli bæði fyrir framleiðendur og neytendur, hvort sem er um
þessa vöru eða aðrar, eins og kjötvörur og mjólkurafurðir.

Framleiðsluráðið hefur hins vegar ekki á hendinni verzlun með þessar né neinar
aðrar afurðir, hvorki beint né óbeint. Að fá því þetta hlutverk eða stofnun, sem
það stjórnar, er nýmæli Í íslenzkri löggjöf, og getur ekki verið æskilegt né heppilegt
að binda slíkt með lögum, og er áður að því vikið. - Hitt er svo rétt að taka fram,
að samkv. gildandi lögum er verzlun með innlendu kartöflurnar frjáls, en niður-
greiðsluskipulagið hefur eftir fyrirmælum ríkisstjórnarinnar orðið til þess, að
kartöfluverzlunin hefur nær öll komizt á hendur Grænmetisverzlunarinnar. En hve-
nær sem niðurgreiðslurnar hætta, getur verzlunin komízt á hverjar aðrar hendur.
- Framleiðendur munu hér eftir sem hingað til telja það höfuðatriði fyrir sig,
jafnhliða verðákvörðuninni, að geta selt framleiðsluna á heppilegum tíma. Þetta
hefur þeim að jafnaði tekizt með aðstoð verzlana sinna og Grænmetisverzlunarinnar,
og hefur núverandi skipulag ekki á neinn hátt verið þeim til trafala í því efni.

Áhugi framleiðenda almennt fyrir breyttu skipulagi virðist ekki fyrir hendi,
með örfáum undantekningum, en vakni sá áhugi, geta þeir eða félög þeirra tekið
málið í sínar hendur að óbreyttum lögum.

Breytingar á núverandi skipulagi eru því aðeins æskilegar og forsvaranlegar,
að þær séu til bóta, en slíkt er ekki sjáanlegt um þessar tillögur að þeirra manna
áliti, sem lengst og mest hafa unnið að þessum málum og ættu að þekkja þau bezt.

Að lokum skal á það minnt, að í tveimur bréfum, sem rituð voru landbúnaðar-
nefnd neðri deildar 29. apríl og 2. mai þessa árs um þetta mál, er nokkru nánar bent
á ókosti einstakra ákvæða í frumvarpi því, er Alþingi þá fjallaði um, og á margt
af því einnig við hið nýja frumvarp. Um einstakar greinar frumvarpsins verður
ekki rætt að þessu sinni fram yfir það, sem sagt er um frumvarpið Í heild. Er það
gert í því trausti, að frumv. verði ekki afgreitt.

Jón Ívarsson.

Landbúnaðarnefnd neðri deildar Alþingis, Reykjavík.

Fylgiskjal II.

GRÆNMETISVERZLUN ntKlsINS
Reykjavík, 12. des. 1955.

Hér með er háttv. landbúnaðarnefnd neðri deildar Alþingis sent eftirrit af bréfi
hr. Guðlaugs Pálssonar kaupmanns á Eyrarbakka, en í því ræðir hann um álit
sitt á frumvarpi því, um breyting á lögum um framleiðsluráð landbúnaðarins o. fl.,
sem Alþingi fjallar nú um.

Jón Ívarsson.

Landbúnaðarnefnd neðri deildar Alþingis, Alþingi.

Verzlun Guðlaugs Pálssonar,
Eyrarbakka.

Þar sem nú er komið fram á Alþingi frumvarp til laga um að leggja niður
Grænmetisverzlun ríkisins og fá sölu garðávaxta í hendur fimm manna nefnd, "sölu-
nefnd garðávaxta", og þar með að leggja niður Grænmetisverzlun ríkisins, þá vildi
ég hér með segja hug minn til málsins.

Ég hef keypt af framleiðendum kartöflur í 37 ár og gul rætur síðan farið var
að rækta þær hér og hef á þessum árum fengið mikla reynslu með þessa verzlun.
Frá því að Grænmetisverzluninni var falið innkaup og sala kartaflna, hef ég haft
innkauparétt hér á Eyrarbakka fyrir Grænmetisverzlunina og get því með sönnu
sagt, að frá því að Grænmetisverzlunin tók til starfa hefur verið fyrirmyndar-
skipulag hjá henni um innkaupin hér í þessu byggðarlagi, enda hefur ræktun
kartaflna aukizt mjög hér vegna hinna góðu sölumöguleika til Grænmetisverzlunar-
innar, sem hefur tekið við öllum kartöflum eftir 1. október.

Sumarsala á kartöflum hefur verið frjáls og salan verið beint til verzlana og
neytenda í Reykjavík, meðan verðið var hæst og minnst framboð á vörunni.

Þetta fyrirkomulag, eins og áður segir, hefur reynzt mjög hagkvæmt og fram-
leiðendur verið mjög ánægðir með það, og það að vonum, því að mikil og góð
breyting til batnaðar varð, er einn aðili, þ. e. Grænmetisverzlunin, tók alla söluna
að sér eftir 1. október.

Eins og að líkindum lætur, hef ég vandlega íhugað hið nýja form, sem frum-
varpið greinir frá um meðferð og sölu kartaílna, og þau áhrif, sem það mundi
hafa á ræktun og sölu héðan .. Ég hef enn fremur talað við nokkra framleiðendur
um málið, og er það samhljóða álit mitt og þeirra, að breytingin sé sízt til batn-
aðar og geti jafnvel orðið til þess, að framleiðendur hér dragi verulega úr fram-
leiðslu sinni, þar sem nú taki við nefnd einhverra framleiðenda og þá sé mjög
vafasamt, hvort öllum framleiðendum verði gert jafnhátt undir höfði um sölu á
framleiðslu sinni. Er og hætt við, að viðbótarkostnaður leggist á framleiðsluna
umfram það, sem verið hefur, því að framleiðendur hér hafa fengið fullt verð
fyrir afurðir sínar, að frádregnum beinum kostnaði við mat og flutning. Offram-
leiðsla ársins 1953 kann að hafa ráðið því, að frumvarp þetta er nú fram komið
á Alþingi um breytingu á sölu garðávaxta. En ég tel það hina mestu fjarstæðu
að byggja þetta breytta fyrirkomulag á þessu eina ári, þar eð í 37 ár hefur ekki
verið um offramleiðslu að ræða nema á árinu 1939.

Að þessu athuguðu tel ég það mjög varhugavert að leggja niður Grænmetis-
verzlun ríkisins og fá söluna í hendur einhverri nefnd framleiðenda, og tel ég hag
framleiðenda hér verr borgið með því Iyrirkomulagi heldur en Grænmetisverzlunin
hafi með höndum söluna eftirleiðis eins og hingað til.

Ég vil í þessu sambandi minnast á það, að á árinu 1937 kom til tals meðal
framleiðenda hér að mynda' með sér kartöflusamlag, sem hefði með höndum alla
sölu garðávaxta, en frá því var horfið, sökum þess að framleiðendurnir töldu hag
sínum sízt betur borgið með samlagi en með þeirri söluaðferð, sem þá var fyrir hendi.

Að leggja Grænmetisverzlun ríkisins niður með jafnstuttum fyrirvara og frum-
varpið gerir ráð fyrir tel ég algerlega ómögulegt vegna framleiðenda hér, sem
dreifðir eru við atvinnu sína víða um land og eiga þess, engan kost að láta vilja
sinn Í ljós um hið breytta viðhorf fyrir 1. júlí n. k., því að framleiðsla kartaflna
hér hefur verið og verður alltaf að nokkru leyti aukavinna heímilisfólksins, sem
það vinnur umfram hin daglegu störf.

Virðingarfyllst,
Eyrarbakka, 5. apríl 1955,

Guðlaugur Pálsson.

Grænmetisverzlun ríkisins, Reykjavík.

